
Abstrak

Kajian ini membahaskan tentang realiti umat Islam pada hari ini dan ujian serta
dugaan yang dihadapi. Kajian ini tampil untuk menerangkan bagaimana untuk
menghadapi ujian dan dugaan tersebut berpandukan kepada pendekatan Al-Quran.
Antara persoalan yang dibangkitkan adalah; Apakah contoh-contoh daripada Al-
Quran berkenaan ujian dan dugaan di dalam Surah Al-Qasas? Apakah pendirian
umat-umat yang terlibat dalam menghadapi ujian dan dugaan itu? Apakah pendekatan
Al-Quran dalam menghadapi ujian dan dugaan? Matlamat kejian ini adalah untuk
membentangkan contoh-contoh daripada Al-Quran yang menceritakan tentang ujian
dan dugaan umat-umat terdahulu dan pendirian mereka dalam menghadapinya, di
samping menerangkan sejauhmana Al-Quran memberikan perhatian kepada isu
menghadapi ujian dan dugaan, serta menjelaskan bahawa pendekatan rabbani
(pendekatan yang diajar oleh Tuhan) adalah sesuai pada setiap zaman dan tempat.
Kajian ini telah menggunakan metod deskriptif induktif iaitu dengan mengumpulkan
maklumat-maklumat daripada sumbernya, dan mengklasifikasikannya berdasarkan al-
tafsir al-maudhu’i (tafsiran mengikut tajuk). Sumbangan kajian ini dalah dari sudut
memberikan kesedaran kepada anak-anak bangsa tentang kepentingan berpegang
teguh dengan pendekatan Al-Quran terutama sekali dalam menghadapi ujian dan
dugaan serta permasalahan mereka, seterusnya mencari jalan penyelesaiannya. Antara
rumusan yang paling penting dalam kajian ini adalah: Surah Al-Qasas telah
memaparkan beberapa contoh ujian dan dugaan pada urusan agama dan dunia. Umat-
umat tedahulu dalam menghadapi ujian dan dugaan, sebahagian mereka itu bersabar
dan berpegang teguh dengan ajaran agama mereka dan mereka tidak terpengaruh
dengan pesona dunia lalu Allah mengukuhkan kedudukan mereka di dunia ini kerana
mereka telah berpegang dengan ajaran Al-Quran iaitu bersabar dan yakin kepada
Allah. Janji Allah itu benar, Allah bersama dengan orang-orang yang beriman,
kemenangan itu datang dengan kesabaran, dan kelapangan itu datang selepas
kesusahan. Apa jua yang ada di sisi Allah (yang disediakan untuk orang-orang yang
beriman dan taat) adalah lebih baik dan lebih kekal, dan sesungguhnya kesudahan
yang baik (yang membawa kejayaan di dunia dan kebahagiaan di akhirat) adalah bagi
orang-orang yang bertakwa. Malangnya ada sebahagian daripada mereka itu telah
diperdaya dan terpikat dengan perhiasan dunia lalu mereka bersikap sombong dan
melampau di muka bumi dan akhirnya dibinasakan oleh Allah. Kajian ini
menekankan kepentingan mengkaji contoh-contoh daripada Al-Quran berkenaan
bentuk ujian dan dugaan, dan bagaimana menghadapinya melalui surah-surah yang
lain untuk menyempurnakan lagi kajian ini, di samping menjelaskan pendekatan-
pendekatan rabbani yang telah ada garis panduannya di dalam Al-Quran untuk
menghadapi ujian dan dugaan, juga pentingnya kesedaran setiap induvidu tentang isu
ini dan seterusnya mengaplikasikan dalam kehidupan mereka seharian.

